
Daar is baie benaderings wat gevolg kan word om bostaande te bevestig. Ons kan nou na een van die baie kyk, gebaseer op: 

Jesus, Jakob se leer, die weg na die ewige lewe
1. Inleidend:
· Gebeurtenisse en getuies wat in die Ou Testament beskryf word, maak juis die Nuwe Testament ook ‘n realiteit

· Die Ou Testament het die weg gebaan sodat ons vandag beide die Ou Testament en die Nuwe Testament se boodskap aan ons, sonder twyfel, kan glo.

· Die vraag: Kan ek vanuit myself redding bewerkstellig, die ewige lewe bekom? Is daar iets wat ek kan doen om te verseker dat ek die ewige lewe sal hê in teenwoordigheid van die Almagtige Skepper?

2. Van die vroegste tye af het die Here Hom bemoei met Sy volk op so ‘n wyse dat ons vandag kan glo en die ewige lewe kan hê
Ongeveer 1600 jaar voor Christus: Genesis 28:10-17: “10Jakob is van Berseba af weg na Haran toe. 11Teen sononder het hy by ‘n plek gekom waar hy kon oornag. Hy het daar ‘n klip vir ‘n kopkussing gebruik en gaan lê en slaap. 12Hy het gedroom: ‘n leer staan op die aarde en die punt van die leer raak aan die hemel, en engele van God klim op en af met die leer. 13Toe kom staan die Here by Jakob en sê: ‘Ek is die Here die God van jou voorvader Abraham, die God van Isak. Ek sal die grond waarop jy lê, vir jou en jou nageslag gee. 14Hulle sal so baie wees soos die stof van die aarde, en jy sal jou gebied na alle kante toe uitbrei, en in jou en jou nageslag sal al die volke van die aarde geseën wees.15Ek is by jou en Ek sal jou beskerm waar jy ook al gaan. Ek sal jou na hierdie land toe terugbring. Ek sal jou nie in die steek laat nie. Ek sal doen wat Ek jou beloof het.’ 16Jakob het wakker geskrik en gesê: ‘Die Here is op hierdie plek, en ek het dit nie besef nie.’ 17Jakob het bang geword en gesê: ‘Hoe skrikwekkend is hierdie plek! Dit is niks anders nie as die huis van God; dit is die poort van die hemel.’”
Jakob het hierdie plek, wat eers as Lus bekend gestaan het, Bet-el genoem. Dit lê teen Jerusalem in Israel. 
Ongeveer 750 jaar voor Christus: God is die Eerste en die Laaste Jesaja 48:12: “Luister na My, Jakob, luister, Israel, vir wie Ek geroep het: Ek is die Here, Ek is die eerste, en Ek is die laaste.” 
Deur Miga profeteer die Here dat Sy Seun aarde toe kom, sien Miga 5:1-2 geskryf ongeveer 730 jaar voor Christus: “Maar jy, Betlehem-Efrata, jy is klein onder die families in Juda, maar uit jou sal daar iemand kom wat aan My behoort en hy sal in Israel regeer. Sy begin lê ver terug, in die gryse verlede! Hy sal sy mense ‘n kort rukkie prysgee, so lank as wat dit ‘n vrou neem om ‘n kind in die wêreld te bring. Dan sal die uit sy familie wat die ramp oorleef het, terugkom na die Israeliete toe.” 
3. Jesus bevestig dat Hy boaan die leer van Jakob is.
Toe Jesus gesterf het aan die kruis, het die voorhangsel in die Tempel geskeur. Almal het toegang tot die Here deur geloof. Jesus is die ware Hoëpriester volgens die orde van Melgisedek (Sien Hebreërs 4 en 7), Hy het vir ons ewige toegang tot die hemel bewerkstellig.
Johannes 1:48-50: “48Natanael vra Hom toe: ‘Waarvandaan ken U my?’ ‘Voordat Filippus jou geroep het,’ antwoord Jesus hom, ‘toe jy nog onder die vyeboom was, het Ek jou al gesien.’ 49Toe roep Natanael uit: ‘Rabbi, U is die Seun van God; U is die Koning van Israel!’ 50Daarop sê Jesus vir hom: ‘Glo jy omdat Ek vir jou gesê het dat Ek jou onder die vyeboom gesien het? Jy sal nog groter dinge as dit sien.’ 51Verder sê Jesus vir hom: ‘Dit verseker ek julle: Julle sal die hemel oop sien en julle sal die engele van God sien op- en afklim na die Seun van die mens toe.’”
4. Die Kerk getuig
Stefanus, die eerste diaken van die Kerk, se steniging: Handelinge 7:54-60: “54Toe die lede van die Joodse raad dit hoor, het hulle van woede op hulle tande gekners. 55Maar Stefanus, vol van die Heilige Gees, het opgekyk na die hemel en die heerlikheid van God gesien en Jesus wat aan die regterhand van God staan. 56’Kyk,’ het hy gesê, ‘ek sien die hemel geopen en die Seun van die mens wat aan die regterhand van God staan.’ 57Toe het hulle hard geskreeu en hulle ore toegedruk. Soos een man het hulle op hom afgestorm, 58hom uit die stad uitgesleep en gestenig. Die getuienis het hulle klere neergesit by ‘n jong man met die naam Saulus. 59Terwyl hulle vir Stefanus stenig, het hy geroep: ‘Here Jesus, ontvang my gees!’ 60Toe het hy op sy knieë neergesak en hard uitgeroep: ‘Here, moet hulle tog nie hierdie sonde toereken nie!’ Met hierdie woorde het hy gesterwe.”
Kyk ook na Petrus se toespraak met verwysing na Jesus tydens Pinkster in Handelinge 2:33: “Hy is verhoog aan die regterhand van God en Hy het die Heilige Gees wat belowe is, van die Vader ontvang en uitgestort. Dit is wat julle nou sien en hoor.”
Die apostel Johannes getuig in Openbaring 4:1: “Hierna het ek, Johannes, in die hemel ‘n deur gesien wat oopgemaak is, en die stem, soos die geluid van ‘n trompet, wat ek die eerste keer met my hoor praat het, het gesê: ‘Kom op hierheen, en Ek sal vir jou wys wat hierna moet gebeur.’” 

2 Petrus 1:8-9: “8As julle dit alles besit en dit neem steeds toe, sal julle met ywer en met vrug ons Here Jesus Christus beter leer ken. 9Iemand wat hierdie dinge nie sy eie gemaak het nie, is kortsigtig; nog erger, hy is blind en het vergeet dat hy van sy vroeëre sondes gereinig is.”
5. Jesus gee versekering

Johannes 14:1-30: “’1Julle moet nie ontsteld wees nie. Glo in God; glo ook in My. 2In die huis van My Vader is daar baie woonplek. As dit nie so was nie, sou Ek nie vir julle gesê het Ek gaan om vir julle plek gereed te maak nie. 3En as Ek gegaan het en vir julle plek gereed gemaak het, kom Ek terug en sal julle na My toe neem, sodat julle ook kan wees waar Ek is. 4En julle ken die weg na die plek waarheen Ek gaan,’ 5Tomas sê toe vir Hom: ‘Here, ons weet nie waarheen U gaan nie; hoe kan ons dan die weg daarheen ken?’ 6Jesus het vir hom gesê: ‘Ek is die weg en die waarheid en die lewe. Niemand kom na die Vader toe behalwe deur My nie. 7As julle My ken, sal julle my Vader ook ken. En van nou af ken julle Hom en sien julle Hom.’ 8Toe sê Filippus vir Hom: ‘Here, wys vir ons die Vader, en dit is vir ons genoeg.’ 9En Jesus sê vir hom: ‘Ek is al so lank by julle, en ken jy My nie, Filippus? Wie My sien, sien die Vader. Hoe kan jy dan sê: ‘Wys vir ons die Vader’? 10Glo jy nie dat Ek in die Vader is en die Vader in My nie? Die woorde wat Ek met julle praat, praat Ek nie uit my eie nie; maar dit kom van die Vader wat in My bly en sy werke doen.’”.
Jesus verduidelik aan Nikodemus: Johannes 3:1-6……16: “1Daar was ‘n man met die naam Nikodemus. Hy het aan die party van die Fariseërs behoort en was ‘n lid van die Joodse Raad. 2Een nag het hy na Jesus toe gekom en vir Hom gesê: ‘Rabbi, ons weet dat U ‘n leermeester is wat van God af gekom het, want niemand kan hierdie wondertekens doen wat U doen, as God nie by hom is nie.’ 3Daarop sê Jesus vir hom: ‘Dit verseker Ek jou: As iemand nie opnuut gebore word nie, kan hy die koninkryk van God nie sien nie.’ 4Nikodemus vra Hom toe: ‘Hoe kan ‘n mens gebore word as hy al ‘n ou man is? Hy kan tog nie ‘n tweede keer in sy moeder se skoot kom en gebore word nie?’ 5Jesus het geantwoord: ‘Dit verseker Ek jou: As iemand nie uit Water en Gees gebore word nie, kan hy nie in die koninkryk van God kom nie. 6Wat uit die mens gebore is, is mens; en wat uit die Gees gebore is, is gees…………’16God het die wêreld so lief gehad dat Hy Sy enigste Seun gegee het, sodat die wat in Hom glo, nie verlore sal gaan nie maar die ewige lewe sal hê.’”

